
Column of the Chairman of the Editorial Board  

THE FOUNDATION OF THE 

DEVELOPMENT OF THE NEW 

UZBEKISTAN 

 

YANGI OʼZBEKISTON 

TARAQQIYOTI POYDEVORI 

 

 

ФУНДАМЕНТ РАЗВИТИЯ 

НОВОГО УЗБЕКИСТАНА 

 
 
DOI:  

https://dx.doi.org/10.5281/zenodo.7496328 
 
Prezident Shavkat Mirziyoyevning Oliy Majlisga va Oʻzbekiston xalqiga 

murojaatnomasida inson qadrini ulugʼlash va orzu-umidlarini roʼyobga chiqarish 

davlat siyosatining muhim maqsadlaridan biri ekaniga alohida urgʼu berildi. 

Jumladan, “Аvval — inson, keyin — jamiyat va davlat” degan gʼoyani 

Konstitutsiyamiz va qonunlarimizga ham kundalik hayotimizga ham chuqur 

singdirishimiz kerakligi, bu jarayonda, eng avvalo, taʼlim sifatini yangi bosqichga olib 

chiqish, farzandlarimizning xalqaro standartlar asosida bilim olishini taʼminlash 

kunning muhim talabi ekani qayd etildi. Yoshlarning sifatli taʼlim olishini taʼminlash 

borasidagi tub islohotlar zamirida yosh avlodning barkamol boʼlib ulgʼayishiga 

qaratilgan yuksak eʼtibor, oʼgʼil-qizlarni bilimli va vatanparvar insonlar qilib 

tarbiyalash gʼoyasi mujassam. 

 

Yangi Oʼzbekistonni yaratishdagi ezgu maqsadlarga erishishda bilim va 

tarbiyaning muhimligi, bu borada esa taʼlimni qoʼllab-quvvatlashga qaratilgan eng katta 

investitsiyaga eʼtibor berishning naqadar muhimligiga alohida urgʼu berildi. 

Oliy taʼlimda tahsil olayotgan talabalar uchun imtiyozlarning soni bir necha 

barobarga oshirilishi ham qayd etildi va bularning barchasi inson omili hamda yosh avlod 

barkamolligiga qaratilganligini taʼkidlash joiz. Zero, taraqqiyot strategiyasining maqsad 

va vazifalari ham aynan shu masalalar zamirida qurilgan. 

Fargʼona politexnika institutida ham soʼnggi yillarda talabalarning sifatli taʼlim 

olishi hamda taʼlim va fan integratsiyasini taʼminlash, ilmiy tadqiqot ishlarini yanada 

rivojlantirish borasida tizimli ishlar amalga oshirilmoqda. Xususan, 2017 yilda taʼlim 

muassasamizga talabalarning qamrovi 1497 nafarni tashkil qilgan boʼlsa, joriy oʼquv 

yilida bu koʼrsatkich 15 ming nafarga yetdi. Bundan koʼrinib turibdiki soʼnggi 5 yilda 

institutdagi talabalarning qamrovi bir necha barobarga oshgan. Bu jarayon taʼlim sifatiga 

aslo taʼsir koʼrsatmasligi lozim. Joriy oʼquv yilida oliygohning 31 ta bakalavriat taʼlim 

https://dx.doi.org/10.5281/zenodo.7496328

yoʼnalishiga qoʼshimcha tarzda hamda mehnat bozori talablarini hisobga olgan holda 15 

ta yangi yoʼnalish ochildi, magistratura mutaxassisliklari soni esa 14 tadan 18 taga 

yetkazildi. Darslar faqat nazariya bilan cheklanib qolmasdan, talabalarning ilmiy 

tadqiqotlar olib borishi, ilmiy maqolalar yozishi hamda amaliyotga yoʼnaltirilgan. Bu esa, 

ularga ilmiy salohiyatini yanada oshirish imkonini beradi. Ushbu jarayonda ular 332 

mingdan ortiq adabiyot fondiga ega boʼlgan Аxborot-resurs markazi xizmatidan 

foydalanishlari mumkin. 

Institutda tayyorlanayotgan kadrlar raqobatbardoshligini oshirish va taʼlim sifatini 

mustahkamlash maqsadida, amaliyotga yoʼnaltirilgan taʼlimning turli mexanizmlaridan 

foydalanib kelinmoqda. Xususan, 3 kurs talabalari uchun “5+1” hamda 4-kurs talabalari 

uchun esa “4+2” taʼlim modellari asosida mos ravishda 20-33 foiz kreditlarini talabalarga 

amaliyot asosida oʼrganish imkoniyati berildi. Birinchi bosqichda 4800 nafardan ortiq 

talabalar mazkur taʼlim modeli asosida ishlab chiqarish korxona va tashkilotlarida bilim 

hamda koʼnikmalarini oshirdilar. Ishlab chiqarishda boshqaruv fakulьtetining 3,4-

bosqich talabalari uchun mazkur taʼlim modeli jarayon jadvaliga kiritildi. 

Institutda dekanat va talabalarga xizmat koʼrsatish boʼlimlari faoliyati 

muvofiqlashtirildi. Bunda, kredit-modul tizimida tahsil oladigan talabalar uchun axborot-

maslahat ishlari va ularning kontingentini boshqarish tamoyillari bir oʼquv yiliga 

eksperiment sifatida talabalarga xizmat koʼrsatish departamentiga berildi. Dekanatlarning 

vazifalari optimallashtirilib, ularga fakulьtetning kadrlar siyosati, strategiyasi, taʼlim 

sifati hamda institut reytingi bilan bogʼliq ishlari taqsimlandi. 

Birinchi va ikkinchi bosqichlar uchun optimallashgan oʼquv rejalarning ishlab 

chiqilishi, talabalarda fundamental bilimlarning yetishmagan qismini oʼzlashtirish va 

mustahkamlashga asos boʼldi. Shuningdek, potoklarga jamlanib maʼruzalar oʼqishning 

yangi mexanizmi kuchli professorlarning maʼruzalarini eshitishga yoʼl ochdi. Mazkur 

amalga oshirilgan islohotlar har bir talaba uchun shaxsiy taʼlim traektoriyasini yaratish 

imkonini beradi. 

Xalqaro maydonda faoliyat yurita oladigan, raqobatbardosh, yuqori malakali 

kadrlarni tayyorlash maqsadida oliygohimiz shu kunga qadar 110 dan ortiq xorijiy oliy 

taʼlim muassasasi va 20 ta xalqaro tashkilolari bilan oʼzaro hamkorlikni yoʼlga qoʼygan. 

Shu bilan birga 3 ta universitet bilan hamkorlikda qoʼshma taʼlim dasturlari amalga 

oshirilmoqda. Shuningdek, АQSh, Italiya, Frantsiya, Germaniya, Koreya, Yaponiya, 

Rossiya Federatsiyasi, Latviya, Portugaliya va Buyuk Britaniya kabi davlatlarning 

tajribali va malakali professor-oʼqituvchilari, soha mutaxassislari Fargʼona politexnika 

institutidagi taʼlim jarayoniga jalb etildi va ular bugungi kunda talabalarimizga saboq 

bermoqda. 

2022-yilda institutda ilmiy va innovatsion ishlab chiqarish hamda turli sohalarga 

xizmat koʼrsatish uchun moʼljallangan jami 17 ta markaz faoliyati yoʼlga qoʼyildi. 

Markazlar bir paytning oʼzida bir necha kafedra va spin-off korxonalarini qamrab oladi. 

Oliygoh strukturasida markazlar alohida oʼrin egallagan boʼlib, kafedralardagi ilmiy-

tadqiqot ishlari, malakaviy amaliyot, stajirovkalar ushbu markazlarda olib borilmoqda. 

Shuningdek, hozirda markazlar tarkibida 14 ta spin - off korxonalari mavjud boʼlib, ular 

orasidan 2 ta korxonaning Fargʼona politexnika instituti taʼsischiligida masʼuliyati 

cheklangan jamiyat sifatida faoliyati yoʼlga qoʼyildi. Oliygohimiz nafaqat mamlakatimiz 

va mintaqada, balki dunyoda professional va xalqaro darajada raqobatbardosh kadrlarni 

tayyorlovchi oliy taʼlim muassasalaridan biriga aylanmoqda. Oʼylaymizki, bu borada 

erishayotgan yutuqlarimizda Respublikamiz Prezidenti Sh. Mirziyoev tomonidan 

mamlakatimizda taʼlim, xususan oliy taʼlimni yanada rivojlantirish borasidagi 

gʼamxoʼrligi va koʼrsatmalari asosiy mezon boʼlib xizmat qilmoqda. 

Yurtboshimiz tomonidan 2023 yilning “Insonga eʼtibor va sifatli taʼlim yili” deb 

eʼlon qilinganligi ham bejiz emas. Zero, Prezidentimiz ham oʼz murojaatlarida “Taʼlim 

sifatini oshirish – Yangi Oʼzbekiston taraqqiyotining yakkayu yagona toʼgʼri yoʼlidir” 

deb taʼkidlab oʼtdi. Taʼlim sifatini oshirish hamda kelajakda davlatimiz ravnaqi uchun 

oʼz hissasini qoʼshadigan yosh avlodni tarbiyalash yoʼlidagi daxldorlik hissini anglash 

ham ustuvor maqsadlarimizdan biridir. 

 

Oʼktam Raximovich Salomov, 

 

Tahririyat kengashi raisi , Fargʼona politexnika instituti rektori. 

 

 

 

 

 

 

 

 

 

 

 

 

 

 

 

 

 


